Panawagan sa Pagkilos ukol sa Climate Change

[Ang sumusunod na panawagan sa pagkilos ukol sa pagbabago ng klima ay  

nabuo sa pulong ng halos 100 aktibista mula sa iba't ibang  

organisasyon sa buong mundo sa Copenhagen, Denmark upang pag-usapan  

ang mobilisasyon na sasabay sa 2009 UN Climate Conference na  

magsisimula sa Copenhagen sa Nobyembre 30, 2009.]

Tayo ngayon ay nasa sangandaan. Malinaw ang datos. Dahil sa gawain ng  

tao, nagbabago na ang klima ng mundo at inilalagay nito sa panganib  

ang kabuhayan ng bilyun-bilyong tao at ang kalagayan ng mga hayop at  

halaman. Nananawagan ang ibat-ibang mga kilusang panlinpunan at  

pangkalikasan at mga syentipiko sa buong mundo para sa kagyat at  

radikal na pagkilos sa pagbabago ng klima.

Sa Nobyembre 30, 2009, magtitipun-tipon sa Copenhagen ang kinatawan  

ng mga pamahalaan sa mundo para sa ika-15 UN Climate Conference  

(COP-15). Ito na ang pinakamalaking pagpupulong na magaganap ukol sa  

pagbabago ng klima. Ganunpaman, tila wala namang pagbabagong naidulot  

ang mga nakaraang pagpupulong.

May alternatibo sa mga huwad na solusyon gaya ng market-based  

approaches at agrofuels. Kung mas bibigyan lang sana ng mas malaking  

pagpapahalaga ang sangkatauhan kaysa ganansya, at pagkakaisa sa halip  

na kompetisyon, matiwasay sana tayong mabubuhay nang hindi sinisira  

ang planeta. Kailangan nating hayaan ang fossil fuels sa ilalim ng  

lupa. At bagkus, mas mainam pang tayo'y gumugol sa renewable energy  

na maaaring makontrol ng komunidad. Dapat nating tigilan ang sobrang  

produksyon para sa sobrang pagkonsumo. Dapat tayong magkaroon ng  

pantay na karapatan sa likas na yaman ng mundo sa pamamagitan ng  

kontrol ng komunidad at soberanya sa enerhiya, kagubatan, lupa at  

tubig. At dapat din nating isaalang-alang ang pananagutan ng mga  

mayayaman na siyang nagbunsod sa krisis na ito. Ang pagkakapantay- 

pantay sa pagitan ng mayayaman at mahihirap ay kinakailangan.

Naaapektuhan na ng pagbabago sa klima ang mamamayan, partikular ang  

mga kababaihan, katutubo at yaong mga umaasa sa kagubatan, maliliit  

na magsasaka, mga aping komunidad, at mga naghihikahos na pamayanan  

na nananawagan din ng pagkilos para sa klima at katarungang  

panlipunan. Ang panawagang ito ay bunga ng naging pagtitipon-tipon at  

talakayan ng mga aktibista at organisasyon mula sa 21 bansa. Layunin  

ng pagsasama-samang ito sa Copenhagen, nitong Setyember 13-14, 2008,  

ay simulan ang talakayan para sa mobilisasyon sa Copenhagen kasabay  

ng 2009 climate conference ng UN.

Kasabay ding idaraos sa Nobyembre 30, 2009 ang ika-10 anibersaryo ng  

pagtigil ng pulong ng World Trade Organization (WTO) sa Seattle, na  

siyang nagpakita sa kapangyarihan ng nagkakaisang mga pagkilos sa  

buong mundo.

Nananawagan kami sa mamamayan ng buong planeta na magbuklod at  

kumilos sa Copenhagen at sa buong mundo laban sa mga ugat ng  

pagbabago ng klima at sa mga nagdudulot nito. Ang mobilisasyon ay nag- 

umpisa na ngayon at magpapatuloy hanggang sa COP-15 summit, at  

lalampas pa roon. Ang mga pagkilos sa Copenhagen at sa buong mundo ay  

nasa yugto pa lang ng pagpaplano. Kaya may panahon pa upang  

kolektibong magdesisyon kung ano ang magiging anyo ng mga pagkilos,  

at upang simulan nang hubugin ang ating bukas. Makilahok!

Hinihimok namin ang lahat na kumilos na ngayon sa inyong mga  

pamayanan at komunidad. Panahon na upang bawiin ang kapangyarihan.  

Nasa kamay natin ito. Ang pag-asa ay di lang pakiramdam; ito rin ay  

pagkilos.

Upang lumahok sa nagpapatuloy at bukas na prosesong ito, lumagda sa  

email list na ito: climateaction@klimax2009.org

